
UUM ONLINE: “Walaupun UUM merupakan universiti pengurusan tetapi kita tidak ketinggalan untuk
mengadaptasi elemen sains dalam bidang pengurusan.

“Ini merupakan satu bukti bahawa universiti pengurusan juga berjaya menghasilkan inovasi yang sangat
relevan dengan masyarakat iaitu pembuatan hand sanitizer dan juga pakaian pelindungan diri (PPE),” kata
Naib Canselor, Prof. Dato’ Dr. Ahmad Bashawir Abdul Ghani ketika melawat proses penghasilan PPE dan
cecair basmi kuman (hand sanitizer), semalam.

Beliau berkata, UUM menerusi Pusat Inovasi dan Pengkomersilan (ICC) mengambil inisiatif menghasilkan
PPE dan hand sanitizer untuk disumbangkan kepada petugas barisan hadapan yang berkhidmat ketika
penularan Covid-19.

Menurutnya, penghasilan PPE dan cecair basmi kuman itu adalah salah satu tanggungjawab sosial
korporat (CSR) universiti kepada komuniti luar yang mana mereka telah banyak berkorban masa dan
tenaga untuk memastikan keselamatan orang ramai terjamin.

“Saya bangga dengan usaha penyelidik yang diketuai oleh Pengarah Food Security, Innovation and
Development Research (FINDER) UUM, Dr. Risyawati Mohamed Ismail kerana berjaya menghasilkan hand
sanitizer di bawah projek Function of Science yang berkualiti dan bermutu tinggi.

“Cecair basmi kuman yang dianggarkan mampu dihasilkan sebanyak 2,000 botol ini bukan sahaja akan
dibekalkan kepada frontliners, malah golongan B40 yang tinggal berhampiran kampus UUM secara
percuma,” katanya.

Selain itu, tambah beliau, pembuatan PPE oleh sukarelawan UUM dengan kerjasama SCIMPA dan Pusat
Ko-Kurikulum untuk kegunaan petugas kesihatan di Hospital Sultanah Bahiyah juga dipuji kerana dijahit
dengan berkualiti serta memenuhi standard ditetapkan.

Katanya, melihat kepada perkembangan hasil inovasi yang dijalankan pensyarah universiti ini, pengurusan
UUM bercadang untuk mengkormesilkan hand sanitizer tersebut di pasaran luar selaras dengan hasrat
kerajaan yang menyarankan agar universiti menjana pendapatan sendiri.

“Saya percaya bahawa UUM mempunyai pakar-pakar hebat yang berinovatif tinggi dan berkelayakan
dalam menghasilkan produk sebegini untuk dikomersilkan kelak.

“Dalam kita menjana pendapatan, tidak dilupakan juga tanggungjawab UUM kepada masyarakat dengan
menjalankan penyelidikan berimpak tinggi yang memanfaatkan komuniti,” katanya.

